
મહિષમર્દિનીકવચમ્   ૨

(શ્યામારહસ્યે)
ભૈરવ ઉવાચ ।
શ‍ૃણુ દેવિ ! પ્રવક્ષ્યામિ મર્દિન્યાઃ   કવચં શુભમ્ ।
યસ્યારાધનમાત્રેણ મહાભૈરવતાં વ્રજેત્ ॥ ૧॥
દેવૈર્દેવત્વવિષયે સિદ્ધૈઃ ખેચરસિદ્ધયે ।
પન્નગેરાક્ષસૈર્મત્ત્યૈર્મુનિભિઃ સેવિતં સદા ॥ ૨॥
અસ્યાઃ કવચં મહાપુણ્યં સ્વયં વક્ત્રાદ્વિનિઃસૃતમ્ ।
(ૐ) ભૂપ્રદેશે સમે શુદ્ધે પુષ્પપ્રકરસઙ્કુલે ।
કલ્પયેદાસનં ધીમાન્ કોમલં કમ્બલાસનમ્ ॥ ૩॥
વામે ગુરું પુનર્નત્વા દક્ષિણે ચ ગણાધિપમ્ ।
મધ્યે તુ મર્દિનીં    નત્વા સર્વે રક્ષન્તુ માં સદા ॥ ૪॥
આગ્નેય્યાં નૈરૄતે પાતુ ચૈશાન્યાં વાયવે તથા ।
ઉત્તરે પાતુ લલિતા જિહ્વાલલનભીષણ ॥ ૫॥
કૌમારી પશ્ચિમે પાતુ ધનદા ચ દિશો દશઃ ।
શાકિની ડાકિની પાતુ મર્દિની   પાતુ સર્વદા ॥ ૬॥
કલ્પવૃક્ષઃ સદા પાતુ વિઘ્ન ચ રક્તદન્તિકા ।
એતાસ્તુ વરયોગિન્યો રક્ષન્તુ સાધકાગ્રતઃ ॥ ૭॥
પઠિત્વા પાઠયિત્વા ચ કવચં સિદ્ધિદાયકમ્ ।
પઠેન્માસત્રયં મન્ત્રો વારમેકં તથા નિશિ ॥ ૮॥
રાત્રૌ વારત્રયં જપ્ત્વા નાશયેદ્વિઘ્નમેવ ચ ।
જપન્માસત્રયં વિદ્યાં રાજાનં વશમાનયેત્ ॥ ૯॥
ભીતો ભયાત્ પ્રમુચ્યેત દેવિ ! સત્યં ન સંશયઃ ।

અપ્રકાશ્યમિદં ગુહ્યં ન દેયં યસ્ય કસ્યચિત્ ॥ ૧૦॥
સત્કુલીનાય શાન્તાય સુજને દમ્ભવર્જિતે   ।
દદ્યાત્સ્તોત્રમિદં પુણ્યં સર્વકર્મફલપ્રદમ્ ॥ ૧૧॥
કવચં યો ન જાનાતિ જપેન્મહિષમર્દિનીમ્   ।
દારિદ્ર્યત્વં ભવેત્તસ્ય સત્યં સત્યં વદામ્યહમ્ ॥ ૧૨॥
અનયા સદૃશી વિદ્યા નાસ્તિ તન્ત્રેષુ ગોપિતા ॥ ૧૩॥
ઇતિ શ્યામારહસ્યે ભૈરવદેવીસંવાદે મહિષમર્દિન્યાઃ   કવચં સમ્પૂર્ણમ્ ।
- ॥ શ્યામારહસ્યમ્ । ત્રયોદશઃ પરિચ્છેદઃ ॥

